
THEMA         Masnach Deg 

ADNODDAU
Mae adnodd PowerPoint yn cyd-fynd â’r gwasanaeth yma. Ceir rhagor o wybodaeth am fasnachu teg yn http://dev.fairtrade.org.uk/resources/photo_library/images.aspx  ac yn benodol am Gymru yn http://www.fairtradewales.com/ynghylch/589.

Cyflwyniad
Rhowch un logo Masnach Deg/Fair Trade wedi ei lamineiddio  mewn bocs/fag mawr, (rhyw fath o dwba lwcus), neu ei guddio mewn twba tywod, ac anogwch rhai plant i ddod i chwilio yn y bag/twba am rywbeth arbennig sy’ wedi ei guddio ynddo.

Hyd yn oed ar ôl i’r logo gael ei ddarganfod dywedwch wrth y plant ddal ati i chwilio. Cyfaddefwch wedyn mai dim ond un logo oedd yn y bocs/twba, un ‘wobr’. Sut mae’r plant yn teimlo nawr eu bod yn gwybod mai dim ond un wobr oedd yno? Dangoswch un bar siocled Masnach Deg iddynt. Eglurwch mai dyma’r wobr am eu gwaith caled, ond dim ond i’r plentyn a ddaeth o hyn i’r logo mae’r wobr.
Pa eiriau mae’r plant yn defnyddio i ddisgrifio’r annhegwch o orfod chwilio am rywbeth nad oedd yno? A fyddent yn chwilio eto tasa nhw’n gwybod bod yr un peth am ddigwydd? 

Sleid 1
Holwch y plant am y logo? Oes rhywun yn adnabod y logo? Oes rhywun yn gallu esbonio ei gefndir?
Sleid 2

Rhannwch gefndir y logo hefo’r plant:
•    Mae ‘na ffermwyr ar draws y byd yn tyfu’r bwyd rydym eisiau brynu a bwyta. Mae rhai ffermwyr yn derbyn llawer o arian am y bwyd/cnydau maent yn tyfu. Ond, mae eraill sy’n cael fawr ddim arian am eu gwaith. Gan amlaf y ffermwyr tlotaf yn y gwledydd tlotaf sy’n derbyn lleiaf o arian, er mai nhw fel arfer sydd ei angen fwyaf.
Sleid 3, 4
•     Mae Masnachu Teg yn gweithio er mwyn sicrhau prisiau gwell ac amodau gwaith gwell i ffermwyr a gweithwyr mewn gwledydd weddol dlawd. Drwy ofyn i gwmnïau dalu prisiau uwch mae Masnach Deg yn helpu’r ffermwyr a’u teuluoedd i gael gwell bywoliaeth.

Sleid 5,6
· Pan welwch logo Masnach Deg/Fair Trade ar fwyd, diod neu ddillad yn y siop mi fyddwch yn gwybod bod y ffermwyr sydd wedi tyfu’r coffi, cotwm, te neu gnwd arall wedi cael eu talu’n deg am eu gwaith; a’u bod yn gweithio mewn amodau da. 

Pam ei fod o’n bwysig i drin pobl er eraill yn barchus, yn deg a charedig?

Mae’r Beibl yn dweud (Diarhebion 31:8-9)
 Siarad ar ran y bobl hynny sydd heb lais,

ac amddiffyn y rhai sydd wedi colli popeth.

Coda dy lais o'u plaid nhw, barna'n gyfiawn,

a dadlau dros hawliau'r anghenus a'r tlawd.

Anogwch y plant i feddwl am yr adnodau o lyfr y Diarhebion. Mae prynu nwyddau Masnach Deg yn helpu ffermwyr tlawd y byd i gael gwell bywydau i’w teuluoedd. 

SYNIADAU PELLACH

•    Sut mae posib dal ati os nad oes gwobr ar y diwedd? Sut oedd y plant yn teimlo pan na chawsant wobr am eu hymdrechion? Pan dyn ni angen gwobrau ac anogaeth? Sut mae’r ysgol yn annog a chefnogi’r plant i weithio neu ymddwyn yn dda? Beth yw pwrpas anogaeth?
A ddylem gefnogi a gwobrwyo ffermwyr sy’n tyfu bananas neu ffa coco ar gyfer siocled? Beth allwn wneud i helpu?
Cefnogi Masnach Deg.

Sleid 7
•    Pam dylen ni gefnogi Masnach Deg?
Marc 12:31: A'r ail ydy: ’'Rwyt i garu dy gymydog fel rwyt ti'n dy garu dy hun.'  Does dim un gorchymyn sy’n bwysicach na'r rhain."
Beth fyddai ymateb y plant tasan nhw angen help?
(Ewch ymlaen i’r weddi, neu....)

· Luc 10:  
Stori'r Samariad caredig

Un tro safodd un o’r arbenigwyr yn y Gyfraith ar ei draed i roi prawf ar Iesu. Gofynnodd iddo, "Athro, beth sydd raid i mi ei wneud i gael bywyd tragwyddol?" Atebodd Iesu, "Beth mae Cyfraith Moses yn ei ddweud? Sut wyt ti'n ei deall?" 
Meddai’r dyn: "'Rwyt i garu'r Arglwydd dy Dduw â'th holl galon, ac â'th holl enaid, â'th holl nerth ac â'th holl feddwl,' a ,'Rwyt i garu dy gymydog fel rwyt ti'n dy garu dy hun.'” "Rwyt ti’n iawn!" meddai Iesu. "Gwna hynny a chei di fywyd."
Ond roedd y dyn eisiau cyfiawnhau ei hun, felly gofynnodd i Iesu, "Ond pwy ydy fy nghymydog i?" Dyma sut atebodd Iesu: "Roedd dyn yn teithio i lawr o Jerwsalem i Jericho, a dyma ladron yn ymosod arno. Dyma nhw'n dwyn popeth oddi arno, ac yna ei guro cyn dianc. Cafodd ei adael bron marw ar ochr y ffordd. Dyma offeiriad Iddewig yn digwydd dod heibio, ond pan welodd y dyn yn gorwedd yno croesodd i ochr arall y ffordd a mynd yn ei flaen. A dyma un o Lefiaid y deml yn gwneud yr un peth; aeth i edrych arno, ond yna croesi’r ffordd a mynd yn ei flaen. Ond yna dyma Samariad yn dod i’r fan lle'r oedd y dyn yn gorwedd. Pan welodd e'r dyn, roedd e'n teimlo trueni drosto. Aeth ato a rhwymo cadachau am ei glwyfau, a’u trin gydag olew a gwin. Yna cododd y dyn a’i roi ar gefn ei asyn ei hun, a dod o hyd i lety a gofalu amdano yno.  Y diwrnod wedyn rhoddodd ddau ddenariws i berchennog y llety. 'Gofala amdano,' meddai wrtho, 'ac os bydd costau ychwanegol, gwna i dalu i ti y tro nesa bydda i’n mynd heibio.' "Felly” meddai Iesu, “yn dy farn di, pa un o'r tri fu’n gymydog i'r dyn wnaeth y lladron ymosod arno?" Dyma’r arbenigwr yn y Gyfraith yn ateb, "Yr un wnaeth ei helpu."
Yna dywedodd Iesu, "Dos dithau a gwna’r un fath."
Dyma’r egwyddor o helpu pobl o’n cwmpas, cyfaill neu beidio. Dylem geisio’r gorau i bawb, wrth wneud hyn fydd y byd yn well lle.

Cân/Emyn

GWEDDI
Ein Tad,
Yn ein byd mae llawer o bobl angen help. Mae ‘na bobl heb ddigon o fwyd, heb dai, heb feddygon i’w helpu, heb addysg a heb gariad. Helpa ni O Dduw, i ddangos ein bod yn gofalu am eraill wrth wneud dewisiadau doeth. Gweddïwn am ddyfodol teg a hapus i bobl y byd.
Amen.

